
Uunga siunnersuut: Kommunit aggornerisa avataanni sumiiffinni innuttaasut siulersuisui 

pillugit Inatsisartut inatsisaat 
 

(Aningaasaqarnermut Nunamullu Namminermut Naalakkersuisoq) 

  

  

Kommuunit aggornerisa avataanni sumiiffinni innuttaasut siulersuisui pillugit Naalakkersuisut 

saqqummiussaannut qujanaq, imatullu naatsumik Atassummiit oqaaseqarfigissavarput. 

  

Atassummiit maluginiarparput, Pituffimmi innuttaasunut siunnersuisoqatigiinniit  Nunamut 

Namminermut Immikkoortortaqarfimmut saaffiginnittoqarsimasoq inatsimmik atuuttumik 

nutarsaasoqarnissaa siunertaralugu. Saaffiginnissullu paatsuisoqartarneranik tunngaveqarluni 

”Innuttaasunut siunnersuisoqatigiit” Innuttaasut siulersuisui-inik taaguuteqalernissaanik 

Naalakkersuisut inassuteqarnerat Atassummiit akuersaarparput. 

  

Taamatut naatsumik oqaaseqarluta tapersiinerput nalunaarutigaarput, allannguullu 

annikitsuinnaammat partiiniit tamakkiisumik isumaqatigineqarpat, suliaq taamatut isikkoqartillugu 

inatsisartuni taasisitsinikkut ingerlariaqqissasugut. Allatulli isumaqartoqarpat Atassummiit 

isummerneq ataqqissavarput. 

  

Qujanaq 

 


